
JINOIY JAZONING SAMARADORLIGINI OSHIRISH 
STRATEGIYASINI ISHLAB CHIQISHNING ZARURATI 

VA ISTIQBOLLARI

Annotatsiya. Maqolada jinoiy jazoning samaradorligini oshirish strategiyasini ishlab chiqishning 
dolzarbligi, uning nazariy-huquqiy asoslari hamda amaliyotdagi ahamiyati tahlil qilingan. Shuningdek, 
jazo tayinlash va ijro etish tizimida insonparvarlik, adolat va profilaktika tamoyillarini taʼminlash 
masalalari yoritilgan. Maqolada jinoiy jazo samaradorligini oshirishga qaratilgan zamonaviy 
yondashuvlar, xorijiy tajriba va istiqbolli yoʻnalishlar ilmiy jihatdan tahlil qilingan.
Kalit soʻzlar: jinoiy jazo, jazo samaradorligi, jinoyatchilik profilaktikasi, resotsializatsiya, insonparvarlik, 
jazo siyosati, huquqiy islohotlar.

THE NECESSITY AND PROSPECTS OF DEVELOPING A STRATEGY FOR INCREASING 
THE EFFECTIVENESS OF CRIMINAL PUNISHMENT

Abstract. The article analyzes the relevance of developing a strategy for increasing the effectiveness of 
criminal punishment, its theoretical and legal foundations, as well as its practical significance. In addition, 
the issues of ensuring the principles of humanism, justice, and prevention in the system of sentencing and 
execution of punishments are highlighted. The article also scientifically examines modern approaches, 
foreign experience, and перспективе directions aimed at improving the effectiveness of criminal 
punishment.
Keywords: criminal punishment, effectiveness of punishment, crime prevention, resocialization, humanism, 
criminal policy, legal reforms.

Prezidentimiz Shavkat Miromonovich Mirziyoyev taʼkidlaganlaridek: “biz zamonaviy bilim 
va texnologiyalarni egallagan avlodni tayyorlashimiz kerak” [1]. Jinoyat uchun qoʻllanilgan jazoning 
natijasi ham ushbu maqsadni roʻyobga chiqishida maʼlum darajada koʻmakchi vazifasini oʻtashi 
lozim.

Jinoiy jazo – davlat tomonidan jinoyat sodir etgan shaxsga nisbatan qonun asosida qoʻlla-
niladigan majburlov chorasi. Jazo va boshqa huquqiy taʼsir choralari jismoniy azob berish yoki inson 
qadr-qimmatini kamsitish maqsadini koʻzlamaydi [2]. Uning asosiy maqsadlari quyidagilardan 
iborat:

џ ijtimoiy adolatni tiklash; 
џ mahkumni tuzatish; 
џ yangi jinoyatlar sodir etilishining oldini olish; 
џ jamiyatda huquqiy tartibotni taʼminlash. 
Jazoning samaradorligi ushbu maqsadlarga qay darajada erishilganligi bilan belgilanadi. Agar 

jazo shaxsni tuzatish va uning qayta jinoyat sodir etishining oldini olishga xizmat qilsa, bunday jazo 
samarali hisoblanadi.

Jinoiy jazoning samaradorligini oshirish strategiyasi – bu jinoiy jazoga tortishning va uni 
oʻtattirishni, jazoga tortilgan shaxslarning axloqan tuzalishiga erishishni, reabilitatsiyasini taʼminlash 
va ular bilan olib borilayotgan chora-tadbirlarning samaradorligini oshirish qaratilgan istiqboldagi 
vazifalar yigʻindisi.

Jinoiy jazo samaradorligini oshirish strategiyasini ishlab chiqishning zarurati quyidagilarda 
koʻrinadi:

1. Retsidiv jinoyatchilikning mavjudligi. Amaliyotda ayrim mahkumlarning jazoni oʻtab 
boʻlganidan keyin qayta jinoyat sodir etishi kuzatilmoqda. Bu holat jazo tizimida tarbiyaviy va 
profilaktik mexanizmlarni takomillashtirish zarurligini koʻrsatadi.

2. Insonparvarlik tamoyilini kuchaytirish. Zamonaviy huquqiy siyosat inson qadrini 
ulugʻlashga asoslanmoqda. Shu nuqtai nazardan, jazo nafaqat jazolash, balki shaxsni jamiyatga qayta 
moslashtirishga qaratilgan boʻlishi lozim.

3. Jazo choralarini individuallashtirish. Har bir jinoyat va jinoyatchining xususiyatlari turlicha 
boʻlgani sababli jazo tayinlashda individual yondashuv muhim ahamiyat kasb etadi. Bu esa samarali 
strategiya ishlab chiqishni talab qiladi.

4. Jamiyat xavfsizligini taʼminlash. Samarali jazo siyosati jamiyatda qonuniylik va huquqiy 
tartibotni mustahkamlaydi, aholida adolatga ishonchni oshiradi.

5. Xalqaro standartlarga moslashish. Bugungi kunda inson huquqlarini himoya qilish boʻyicha 
xalqaro standartlar jazo tizimini liberallashtirish va mahkumlarning huquqlarini taʼminlashni talab 
etmoqda.

Globallashuv davrida inson huquqlarini himoya qilishning xalqaro standartlarini jazoni ijro 
etish tizimiga toʻliq singdirish talab etiladi.

6. Jazoning ijtimoiy qiymati. Ozodlikdan mahrum qilish bilan bogʻliq boʻlmagan jazo turlarini 
kengaytirish va ularning ijrosini taʼminlash mexanizmini ishlab chiqish iqtisodiy va ijtimoiy jihatdan 
samaraliroqdir.

Strategiya quyidagi ustuvor yoʻnalishlarni qamrab olishi lozim:
Jazolarni individuallashtirish va differensiatsiya qilish. Aybdorning shaxsi, jinoyatning 

sabablari va ijtimoiy xavflilik darajasidan kelib chiqib, jazoni yanada aniqroq tayinlash.
Probatsiya xizmatini rivojlantirish. Jazoning ijtimoiy nazorat funksiyasini kuchaytirish orqali 

mahkumni jamiyatdan ajratmagan holda tuzatish.

Huquqiy demokratik davlat qurish jarayonida jinoyatchilikka qarshi kurashish va jamoat 
xavfsizligini taʼminlash davlat siyosatining ustuvor yoʻnalishlaridan biri hisoblanadi. Bu 
borada jinoiy jazo instituti muhim ahamiyat kasb etib, u nafaqat sodir etilgan jinoyat 

uchun javobgarlik chorasi, balki shaxsni tuzatish, qayta tarbiyalash va jamiyatga moslashtirish 
vositasi sifatida ham namoyon boʻladi.

Jinoiy jazoning samaradorligi – bu faqatgina jinoyatchilik sonining kamayishi emas, balki 
jazolangan shaxsning qayta jinoyat yoʻliga kirmasligi va jamiyatga ijtimoiy moslashuvidir. Bugungi 
kunda ushbu jarayonni tizimli va strategik asosda tashkil etish zarurati yuzaga kelmoqda.

Chunki ayrim holatlarda jazoning ogʻirligi jinoyatchilikning kamayishiga yetarli darajada taʼsir 
koʻrsatmayapti. Shu sababli jazo tizimini takomillashtirish, insonparvar va profilaktik yondashuv-
larni kuchaytirish kun tartibiga chiqmoqda.

Raqamlashtirish. Jazoni ijro etish jarayonida inson omilini kamaytirish va jarayonning 
shaffofligini taʼminlash uchun IT-texnologiyalarni joriy etish.

Jinoiy jazo samaradorligini oshirish strategiyasi doirasida quyidagi natijalarga erishish 
mumkin:

Resotsializatsiya mexanizmi, yaʼni mahkumlarni kasb-hunarga oʻrgatish va ularni ish bilan 
taʼminlash orqali ijtimoiy hayotga qaytarish tizimi tubdan yaxshilanadi.

Qonunchilikni liberallashtirish – jamiyat uchun katta xavf tugʻdirmaydigan qilmishlar uchun 
iqtisodiy va tarbiyaviy taʼsir choralarini kuchaytirish.

Jamoatchilik nazorati – jazoni ijro etish muassasalari ustidan jamoatchilik nazoratini 
kuchaytirish orqali tizimning ochiqligini taʼminlash .

Jinoiy jazo samaradorligini oshirishning asosiy yoʻnalishlari:
1. Alternativ jazo choralarini kengaytirish. Ozodlikdan mahrum qilish bilan bogʻliq boʻlmagan 

jazo turlarini qoʻllash:
џ majburiy jamoat ishlari; 
џ axloq tuzatish ishlari; 
џ jarima; 
џ probatsiya nazorati. 
Bu choralar mahkumning ijtimoiy muhitdan uzilib qolmasligiga xizmat qiladi.
2. Probatsiya tizimini takomillashtirish. Probatsiya mahkumlarni ijtimoiy moslashtirish va 

nazorat qilishning samarali usuli hisoblanadi. U qayta jinoyat sodir etish ehtimolini kamaytiradi.
3. Psixologik va ijtimoiy reabilitatsiya. Mahkumlar bilan psixologik ishlash, kasb-hunar 

oʻrgatish va ijtimoiy qoʻllab-quvvatlash choralari jazoning tarbiyaviy ahamiyatini oshiradi.
4. Raqamli texnologiyalarni joriy etish. Jazoni ijro etish muassasalarida raqamli nazorat va 

tahlil tizimlarini qoʻllash boshqaruv samaradorligini oshiradi.
5. Jamoatchilik ishtirokini kuchaytirish. Nodavlat tashkilotlar, mahalla va fuqarolik jamiyati 

institutlarining ishtirokini taʼminlash mahkumlarning jamiyatga qayta integratsiyalashuviga yordam 
beradi.

Soʻnggi yillarda Oʻzbekistonda jinoyat va jazo siyosati insonparvarlik tamoyili asosida 
takomillashtirilmoqda. Jumladan:

џ ayrim jinoyatlar dekriminalizatsiya qilinmoqda; 
џ ozodlikdan mahrum qilish bilan bogʻliq boʻlmagan jazolar kengaytirilmoqda; 
џ probatsiya xizmati rivojlantirilmoqda; 
џ mahkumlarning huquqlarini himoya qilish kuchaytirilmoqda [3]. 
Bu islohotlar jazo tizimining samaradorligini oshirish va shaxsni qayta tarbiyalash 

maqsadlariga xizmat qilmoqda.
Kelgusida jinoiy jazo samaradorligini oshirish uchun quyidagi yoʻnalishlarga eʼtibor qaratish 

maqsadga muvofiq:
– sunʼiy intellekt asosida kriminologik tahlillarni joriy etish; 
– mahkumlarni ish bilan taʼminlash dasturlarini kengaytirish; 
– yoshlar jinoyatchiligining oldini olishga qaratilgan maxsus dasturlarni ishlab chiqish; 
– jazo ijrosida xalqaro tajribalarni keng qoʻllash; 
– raqamli probatsiya tizimini rivojlantirish. 
Xalqaro tajribadan maʼlum boʻlishicha, zamonaviy dunyoda jazo samaradorligini oshirish 

quyidagi yoʻnalishlarda amalga oshirilmoqda:
Muqobil jazo turlarini kengaytirish: rivojlangan davlatlar (Yevropa Ittifoqi, Kanada) 

ozodlikdan mahrum qilish bilan bogʻliq boʻlmagan jazolarni (probatsiya, jamoat ishlari va 
boshqalarni) keng qoʻllamoqda. Bu davlat xarajatlarini kamaytirish va mahkumning jamiyatdan 
uzilib qolmasligini taʼminlaydi.

“Risk-ehtiyoj-javob” (RNR) modeli: Kanada va AQSH tajribasida qoʻllaniladigan bu model 
jinoyatchining qayta jinoyat sodir etish xavfini (risk) baholash va uning aynan qaysi ehtiyojlari (need) 
jinoyatga undaganini aniqlab, shunga mos reabilitatsiya dasturini (responsivity) ishlab chiqishni 
nazarda tutadi.

Tiklanuvchi odil sudlov (Restorative Justice): bunda asosiy eʼtibor jabrlanuvchiga yetkazilgan 
zararni qoplash va aybdorni oʻz qilmishini anglab yetishiga qaratiladi. Skandinaviya davlatlarida bu 
usul retsidiv (qayta jinoyat sodir etish) darajasini sezilarli darajada kamaytirgan.

Raqamlashtirish: xalqaro amaliyotda (Germaniya, Xitoy) jazo tayinlashda sunʼiy intellekt va 
katta maʼlumotlar (Big Data) tahlilidan foydalanilmoqda. Bu sud qarorlarining bir xilligini va 
adolatliligini taʼminlashga xizmat qiladi.

Jazo samaradorligi boʻyicha tadqiqot olib borgan koʻpchilik olimlar oʻrtasida ikkita asosiy 
yondashuv mavjud:

Birinchisi, jazoning muqarrarligi nazariyasi. Jazoning ogʻirligi emas, balki uning muqarrarligi 
(hech bir jinoyat jazosiz qolmasligi) eng katta tiyib turuvchi omildir [4].

Ikkinchisi, reabilitatsiya va resotsializatsiya. Zamonaviy kriminologlarning taʼkidlashicha, qat-
tiq jazolar doim ham xavfsizlikni taʼminlay olmaydi. Aksincha, mahkumning ijtimoiy moslashuvi 
(ish bilan taʼminlash, taʼlim berish va boshqalar) retsidivni kamaytirishi mumkin.

Shuningdek, jazoni ijro etishga jalb etilgan barcha toifadagi xodimlar sinchkovlik bilan tanla-
nishi kerak, chunki shaxsning toʻgʻri yoʻlni topib ketishi xodimning vijdonliligi, insonparvarligi, 
bilimliligi va shaxsiy fazilatlariga koʻp jihatdan bogʻliq [5].

Jazoning samaradorligi strategiyasi quyidagilarni oʻz ichiga olsa yaxshi samara beradi:
individuallashtirish – har bir shaxsning psixologik portretidan kelib chiqib jazo va tuzatish 

choralarini belgilash.
jamoatchilik nazorati – jazoni ijro etish jarayonida fuqarolik jamiyati institutlari rolini oshirish.
prognozli tahlil – jinoyat sodir etilishi mumkin boʻlgan vaziyatlarni oldindan prognoz qilish va 

jazoni profilaktik vosita sifatida ishlatish.
Qayd etish joizki, Oʻzbekiston Respublikasi Prezidentining 2026-yil 16-fevraldagi “Mamlakat 

taraqqiyotining 2030-yilgacha moʻljallangan ustuvor yoʻnalishlari doirasida islohotlarni izchil 
davom ettirish va yangi bosqichga olib chiqishning qoʻshimcha chora-tadbirlari toʻgʻrisida”gi far-
moniga koʻra, Oʻzbekiston Respublikasining jinoyat va jinoyat-protsessual qonunchiligini takomil-
lashtirish konsepsiyasi qayta koʻrib chiqilishi lozim [6].

Aynan ushbu konsepsiyaning qayta koʻrib chiqilishi jinoiy jazoning samaradorligini oshirish 
strategiyasini mustahkamlashga  hamda yuqori natijalarga erishishga bevosita asos boʻladi.

Shuningdek, fikrimizcha, quyidagilar jazoning samaraligiga xizmat qiladi:
1. Turli dasturlarni belgilash va ularni amalga oshirishda tashabbuskor guruhlar va fuqarolarni 

qoʻllab-quvvatlash.
2. Jamoatdan kechirim soʻrash bilan oʻtaladigan jazolar va huquqbuzarliklar roʻyxatini ishlab 

chiqish.
3. Ozodlikdan mahrum etish bilan bogʻliq boʻlmagan jazo turlarini koʻpaytirish.
4.  Jinoiy jazoning samaradorligini oshirish boʻyicha strategiya ishlab chiqish.
5.  Jinoiy jazoning samaradorligini oshirish boʻyicha konsepsiya ishlab chiqish.
6. Mahkumlarni ozodlikka tayyorlash boʻyicha ilmiy tahlil, pedagogik va psixologik 

yondashuv asosida Prezident yoki Vazirlar Mahkamasining qarori bilan tasdiqlanadigan alohida 
dastur qabul qilish. Dasturda: 

mahkumlarni ozodlikda toʻgʻri hayot yoʻlini topib ketishlari hamda ularga ijtimoiy-huquqiy 
yordam koʻrsatish borasidagi ishlarga daxldor davlat idoralarining ozodlikdan mahrum etish joyla-
riga kelishini taʼminlash hamda ular tomonidan mahkumlar muammolarini oʻrganib hal etish chora-
larini koʻra boshlashlari boʻyicha aniq hamkorlik mexanizmini koʻrsatish;

mahkumlarni ozod boʻlishidan oldin axloqan tuzatish va qayta jinoyat sodir etmasligiga eri-
shish borasida oʻtkaziladigan kompleks tarbiyaviy chora-tadbirlarni belgilash; 

yosh mahkumlarni tarbiyalash va axloqan tuzatish, ularning Vatanparvarligini oshirish ishlarini 
kuchaytirish maqsadida har bir muassasada pedagog-tarbiyachi lavozimlarini joriy etish;

mahkumlar tarbiyasi bilan shugʻullanadigan xodimlarning faoliyatini samarali tashkil etish va 
ularning ijtimoiy himoyasini oshirish, xizmat yilini pedagogik stajga kiritish;

manzil-koloniyalarida mahkumlar tarbiyasi bilan bevosita shugʻullanuvchi katta inspektor-
ijtimoiy xodim lavozimini ofitserlik lavozimiga oʻzgartirish.

7. Mahkumlarni tuzalish yoʻliga oʻtgan yoki oʻtmaganligini aniqlash boʻyicha Jinoyat-ijroiya 
kodeksida mezonlar belgilangan boʻlsa-da, biroq uni aniqlashning metodikasi mavjud emas. Ushbu 
muammoni samarali yechimiga erishishda yetakchi olimlar, amaliyot xodimlari, pedagog va psixo-
loglarni jalb etish, shu jumladan chet el tajribasini oʻrganish muhimligini inobatga olib, fundamental 
ilmiy tadqiqot oʻtkazish.

Xulosa qilib aytganda, jinoiy jazoning samaradorligini oshirish strategiyasini ishlab chiqish 
jinoyatchilikka qarshi kurashishning muhim omillaridan biri hisoblanadi. Samarali jazo siyosati 
nafaqat jinoyat uchun javobgarlikni taʼminlaydi, balki shaxsni tuzatish, uni jamiyatga qayta moslash-
tirish va yangi jinoyatlarning oldini olishga xizmat qiladi.

Shu bois, jazo tizimini insonparvarlik, adolat va profilaktika tamoyillari asosida takomillash-
tirish bugungi kunning dolzarb vazifalaridan biri hisoblanadi.

Insonparvarlik va adolat tamoyillariga asoslangan strategiya tarbiyalash va jamiyatni sogʻ-
lomlashtirish vositasiga aylanishiga xizmat qiladi.

HUQUQBUZARLIKLARNING OLDINI OLISH 
VA JAMOAT XAVFSIZLIGINI TAʼMINLASHDA 

MILLIY SUNʼIY INTELLEKT PLATFORMALARIDAN 
FOYDALANISH ZARURATI

Annotatsiya. Mazkur maqolada huquqbuzarliklarning oldini olish va jamoat xavfsizligini taʼminlashda 
milliy sunʼiy intellekt platformalaridan foydalanish zarurati ilmiy-amaliy jihatdan tahlil qilinib, 
Oʻzbekiston Respublikasi Kriminologiya tadqiqot instituti tomonidan ilmiy-amaliy tadqiqot loyihasi 
doirasida ishlab chiqilayotgan “Criminology AI” milliy sunʼiy intellekt platformasi jamoat xavfsizligini 
taʼminlashning innovatsion vositasi sifatida asoslangan. Maqolada ushbu platformaning jamoat 
xavfsizligini mustahkamlashdagi ahamiyati yoritilib, ilmiy-amaliy xulosalar shakllantirilgan.
Kalit soʻzlar: huquqbuzarliklar profilaktikasi, jamoat xavfsizligi, sunʼiy intellekt, “Criminology AI”, milliy 
sunʼiy intellekt platformasi, kriminologik tahlil, jinoyatchilikni prognoz qilish, raqamli kriminologiya, 
manzilli profilaktika, jamoat tartibi.

THE NECESSITY OF USING NATIONAL ARTIFICIAL INTELLIGENCE PLATFORMS 
IN CRIME PREVENTION AND ENSURING PUBLIC SAFETY

Abstract. This article provides a scientific and practical analysis of the necessity of using national artificial 
intelligence platforms in crime prevention and ensuring public safety. It substantiates the "Criminology AI" 
national artificial intelligence platform – being developed by the Criminology Research Institute of the 
Republic of Uzbekistan as part of a scientific and practical research project – as an innovative tool for 
ensuring public safety. The article highlights the significance of this platform in strengthening public safety 
and formulates scientific and practical conclusions.
Keywords: crime prevention, public safety, artificial intelligence, "Criminology AI," national artificial 
intelligence platform, criminological analysis, crime forecasting, digital criminology, targeted prevention, 

Bugungi globallashuv va raqamli transformatsiya sharoitida huquqbuzarliklarning oldini 
olish hamda jamoat xavfsizligini taʼminlash masalasi davlat boshqaruvi, huquqni muho-
faza qiluvchi organlar faoliyati va kriminologiya fanining eng dolzarb yoʻnalishlaridan 

biriga aylanmoqda. Jinoyatchilik va huquqbuzarliklarning zamonaviy koʻrinishlari tobora murak-
kablashib, ular anʼanaviy ijtimoiy-huquqiy omillar bilan bir qatorda raqamli muhit, axborot texno-
logiyalari, urbanizatsiya, migratsiya, ishsizlik, oilaviy-maishiy nizolar, yoshlar bandligi, mahalla 
infratuzilmasi va hududiy kriminogen vaziyat bilan bevosita bogʻliq holda namoyon boʻlmoqda [1]. 

Oʻzbekiston sharoitida huquqbuzarliklarning oldini olish tizimi izchil rivojlanib borayotgan 
boʻlsa-da, amaliyotda mavjud tahliliy mexanizmlar koʻp hollarda sodir etilgan jinoyat yoki 
huquqbuzarliklar boʻyicha statistik koʻrsatkichlarni umumlashtirish, hududlar kesimida solishtirish 


